                                                Кайтаваз

                     Татар  Атлантидасы...
   “Ватаным Татарстан” газетасының быелгы 25 февраль санында  язучы Лирон Хәмидуллинның “Ярлар һаман ишелә...” дип аталган язмасы басылып чыккан иде. Бу проблемаларны яхшы белсәм дә, Лирон әфәнденең  мәкаләсе мине нык тетрәндерде, чөнки язучы бу милли фаҗиганы тасвирларга бик дөрес символ тапкан һәм тарихтан күп мәгълүмат китергән. Әйе,  ярларыбыз ишелә, татар авылларын гына түгел, милләтнең үзен дә упкын йотып бара... Алай гына да түгел, Себер якларында борынгы төрки Атлантида кебек  юкка чыккан йөзәрләгән татар авыллары, мең еллык шәһәрләр бары тик халык хәтерендә генә сакланып калган. Аларны сазлык та йоткан, дошман да кырган, иң аянычлысы – көчләп чукындырулардан соң, бу татар авыллары урыслашканнар һәм хәзер урыс булып йөриләр.
   Моннан өч ел элек Тубылга барып, фәнни конфернциядә Себерне чукындыру турында доклад укыгач, бер галимә ханым миннән: «Себердә чукындыру булганмыни ул? – дип сорады. – Нигә алайса биредә Татарстандагы кебек керәшен татарлары юк соң?”
· Чөнки алар шушы берничә гасыр эчендә инде урыслашып беткәннәр, - дидем мин аңа һәм Себер авыллары буенча күп кенә мисаллар китердем. Бүгенге көндә Төмән, Омски, Курган, Чиләбе өлкәләрендә, Пермь краеның төньягында чукындырганнан соң урыслашып киткән дистәләгән авыллар бар, болар турында мин “Туран Иле” дип аталган китабымда җентекләп яздым, шуңа күрә хәзер тукталып тормыйм. Хәтта танылган галим-химик Дмитрий Менделеевның һәм талантлы язучы-әкиятче Петр Ершовның  әби-бабалары да чукындырылган татарлар булган, мин бу хакта да дәлилләп язган идем. Мин Себердәге бу авылларда булдым, аларда бүген дә татар йөзле урыслар яши, алар динне генә түгел, телне, хәтта милләтне дә алмаштырырга мәҗбүр булганнар... Тарихта моннан да зур фаҗиганың булуы мөмкинме?!
 Себердә көчләп чукындырылган татарларның бер өлеше, кяфердән нәсел калдырмас өчен, гаилә кормаганнар, чукындырылган татар кызлары үз теләкләре белән монастырьларга киткәннәр һәм шунда мәңгегә калганнар. Тубылдан ерак түгел “Керәшен кыры” дип аталган бер урын бар, анда көчләп чукыныдырылганнан соң гаилә кормыйча картаеп үлгән татарлар күмелгән, шулай итеп, авылдан зират урыны гына торып калган.  Бүгенге көндә Тубыл һәм Екатеринбург архивларында көчләп чукындырылган татарлар турында меңләгән документ саклана, анда яңадан ислам диненә кайткан өчен утларда яндырылып үтерелгән татар ирләре һәм хатыннары турында да мәгълүматлар бар. Мин ул архивларда булдым, әмма үземә кирәкне өлешчә генә ала алдым, татарга кагылышлы бу материаллар турында Татарстан  Милли архивына хәбәр иттем.
   Безнең милләтебезнең бер өлеше, 17-18 гасырларда көчләп чукындырулардан соң, урыс халкы составына күчә һәм бүген урыслар булып йөри. Моның төгәл санын беркем белми, әмма алар миллионнар булырга тиеш. Мин моннан берничә ел элек Ставрополь краенда Татарка дип аталган урыс авылында булдым һәм “Татарское городище” дип аталган борынгы шәһәр хәрәбәләрен өйрәндем. Ике мең елдан артык тарихы булган бу борынгы калада Алтын Урда заманнарында ук татарлар яшәгәнлеге билгеле, әле 17 гасыр азагында да биредә 7 татар авылы урнашкан була. Хәзер бу тирәдә бер генә татар авылы да юк, аның каравы татар йөзле урыслар яшәп яткан Татарка авылы бар. Эзләнә торгач, мин бу авылда борынгы мәчет урынын да таптым, нинди татарлар яшәгәнлеген дә белдем һәм болар турында “Кафтау итәгендә татарлар” дип аталган тарихи очеркымда язып  чыктым, бу язма да “Туран Иле” китабында бар.
   Татарка авылы  музеендагы бөтен чиккән әйберләр, ат дирбияләре, йорт җиһазлары татарныкы булуына да игътибар иткән идем. Музей директоры моңа җавап бирә алмады, әмма шушы авылдан бер егетнең совет заманында Мәскәүгә укырга керергә баргач,  нацменьшинство, ягъни, милли азчылык вәкиле икән бу, дип, аны институтка кабул итүләрен көлеп сөйләде. Татарка авылынан килгәч һәм йөзе татарга охшагач, Мәскәүдә урыс егетен татар дип кабул иткәннәр...
   Милләт буларак шушындый ук юкка чыгу фаҗигасын мин Пенза өлкәсендә дә күрдем. Анда Наровчат дип аталган зур бер урыс авылы бар, заманында ул Алтын Урда дәүләтенең төньяк башкаласы булып торган һәм 1312 елда Үзбәк хан биредә рәсми рәвештә ислам динен кабул иткән. Бүген бу чиркәүле чеп-чи урыс авылы, биредә Карышев, Барышев, Аракчеев, Ширяев, Карачурин, Акчурин, Касыймов  фамилияле карачутыр урыслар яши. Танылган язучы Александр Куприн да шушында туган, аның да әнисе татар морзасы Колынчаклар нәселеннән булган. Куприн чукындырылган чиркәү урынында заманында Җәмигъ мәчет булган, биредә ханнар тезләнеп намаз укыган... Шушы якларда Тархан авылында туган шагыйрь Михаил Лермонтов та әнисе ягыннан Шангәрәйләр нәселенә барып тоташа.
   Болар турында бик күп язарга булыр иде, чөнки язар сүз күп. Мин Россия буйлап йөргәндә шуны аңладым – урыс тарихы татар тарихы өстендә утыра, урыс шәһәрләре татар шәһәрләре өстенә төзелгән, урыс чиркәүләре нигезендә татар мәчетләре иңрәп ята... Танылган галим Лев Гумилев әйткәнчә, “Каждый второй русский – потомок крещенных татар», ягъни, һәр икенче урыс кешесе – чукындырылган татарлар нәселеннән булып чыга. Икеләтә фаҗига – татардан урыска әйләнгән шушы кешеләр бүген безгә үз ана телебездә белем алуны тыя, динебезне төрлечә кыса, милләтебезне юкка чыгару өчен тырыша!  Фаҗига гына түгел, һәлакәт бу, милли һәлакәт, афәт, ахырзаман афәте!
   Инде телебез язмышы турында да әйтеп үтим. Россия мәктәпләрендә татар телендә укыту 1964/65 уку елларында ук юкка чыгарылган иде инде. Моннан нәкъ 50 ел элек Татарстаннан һәм өлешчә Башкорстаннан кала бөтен төбәкләрдә бер көн эчендә татар мәктәпләрендә укыту урыс теленә күчерелде. Бу хәлләрне әле исән укытучылар һәм укучылар хәзер дә еламыйча сөйли алмыйлар, чөнки беркем урысча белми, аңламый, балалар имтиханнарны бирә алмый, класста утырып калалар яки мәктәпне ташларга мәҗбүр булалар... Гарәп әлифбасыннан – латинга, аннан ун ел эчендә - кирилл хәрефләренә, аннан инде татар теленнән бөтенләй урыска күчкән татарлар ничек монда милләт буларак сакланып калсын да, ничек үссен? 
   Игътибар итегез – шушы 50 ел вакыт эчендә Татарстаннан читтә яшәүче милләттәшләребез арасыннан ник бер татар язучысы, ник бер татар галиме чыксын! Язса да, олы буын, элек татарча укып калганнар гына язды, инде алар да бетте. Татарстаннан һәм Башкорстаннан читтә татарча китап укый алучылар калмады диярлек, без барган саен, алар урысча китап сорыйлар. Шушы үзгәртеп кору сәбәпле кайбер татар авылларында татар теле яңадан предмет буларак керә башлаган иде, инде алар да бетеп килә. Сез Казанга татар теле буенча читтән олимпиадага килгән балаларга карап алданмагыз, алар бик гади җөмләләр белән аралашудан ары китә алмыйлар.  Аларга Казанда ташланма ясала, әмма бу балалар бер татарча китап укып чыгарлык һәм язарлык кешеләр түгел шул...
   Әгәр Россия мәгариф законына милли компонентны яңадан кертә алмасак, Татарстанны да нәкъ шушы хәл көтә - 50 ел эчендә без татарча укый-яза алмый торган кавемгә әйләнәчәкбез. Һәм үз телендә сөйләшә белми торган кавемгә. Тел белән бергә әдәбият китәчәк, милли сәнгать юкка чыгачак, мәдәният бетәчәк. Бу инде милләт бетү, дигән сүз. Ярлар ишелү генә түгел, татар халкының аяк астында җир убыла, милләтне упкын йотып бара... Көндәлек ыгы-зыгылар, вак мәшәкатьләр һәм шатлыклар, заман тудырган кризис проблемалары белән бәлки  милләт өстенә килгән бу фаҗига сизелми дәдер... Әмма ул килә, милли ярларны ашый-ашый, мең еллык кануннарыбызны җимерә-җимерә, татар тормышына инкыйраз якынлаша... Милләт шушы хәлләрне аңлап, үз хокуклары өчен көрәшә башласа, телен, динен, мәдәниятен башкаларга алыштырмаса, үз дәүләтен торгызса, исән калачак, юк икән, аны  упкыны йоткан Атлантида язмышы көтә...
                                 Фәүзия Бәйрәмова,
            Татар халкының Милли Мәҗлес рәисе.

